
Максат:

        Укучыларның музыкаль белемен киңәйтү; аларны кавказ халыклары музыкасы, яңа композиторлар һәм яңа әсәрләр белән таныштыру; кавказ музыкасында халыкның холкы һәм темпераменты чагылуын билгеләү, җырларны башкарганда интонацион төгәллеккә, дикциягә, сәнгатьле башкаруга игътибар итү; бәрмә уен коралларында кул чабып музыкадагы ритмны ишетергә өйрәтү; балаларга эстетик һәм интернациональ тәрбия бирү.
Репертуар:

1. Р.Паулс. “Бишек җыры” (“Колыбельная”)

2. Латыш халык җыры. “Ис, җилкәем” (“Вей, ветерок”)

3. Грузин халык җыры  “Сулико”

4. Азербайҗан халык җыры “Чебиләрем”

5. А. Хачатурян “Кылычлар белән бию” (Танец с саблями”) “Гаянэ” балетыннан.

6. Кавказ халык биюе. “Лезгинка”

7. Р.Ахиярова  “Яратыгыз”.
Җиһазлау:
         Баян, магнитофон, бәрмә уен кораллары: бубен, румба; композитор А.Хачатурян портреты, төрле халыкларның милли киемнәре һәм уен кораллары  рәсеме, “Чебиләр” һәм “Дуслык” рәсеме, альбом битенә язылган яңа сүзләр, исемнәр.

Дәрес барышы:

I. Музыкаль исәнләшү:

          укытучы                                                                                 укучылар

	

	

	

	

	


      - И- сән-ме-сез,                    ба-ла-лар!                        - И- сән-ме-сез!

Уңай халәт тудыру.

II.  Актуальләштерү.

· Узган дәрестә без сезнең белән  Балтыйк буе халыклары музыкасы белән танышкан идек.   Хәзер шуны искә төшерик.

· Балтыйк  буенда нинди халыклар яши?
(Литва, Латвия, Эстония халыклары )

·  Андагы музыка культурасы нәрсәсе белән аерыла? (анда хор сәнгате, инструменталь музыка һәм бию сәнгате зур үсеш алып нык алга киткән).

· Без нинди яңа әсәрләр белән таныштык?
(Баянда “Бишек җырын” уйныйм).

· Аның авторы кем?

(композитор Раймонд Паулс).

(“Ис, җилкәем” җырын уйныйм.)

· Бу кайсы халык җыры?

(Латыш халык җыры).

“Һәркемнең

  Үз теле, үз йөзе, үз төсе...

   Бер җыр-аз, бер моң-аз,

                         бер тел-аз,

   Йөз телдә сөйләшеп үс, кеше!”

Бу сүзләрне безнең татар шагыйребез Хәсән Туфан язган.

Бүген без сезнең белән Кавказ буе халыклары музыкасы  белән танышабыз.

Кавказда әрмән, азәрбайҗан, грузин, абхаз, ингуш, чечен, осетин һ.б. халыклар яши. Музыкада бу халыкларның холкы һәм темпераменты бик ачык чагылыш таба. Аларның музыкасы яхшы, эмоциональ, төрле характерлы һәм музыкаль иҗатлары бик борынгыдан килә.

Грузин халык җырлары – күп тавышлылар. Грузиннарда хорда җырлау мәдәнияте югары үсеш алган. Анда аерым ирләр яки хатын-кызлар тавышыннан гына торган хорлар бар, аларда элек-электән катнаш хорлар булмаган. Хорда күбрәк өч тавышка җырлыйлар: төп көйне уртадагы тавыш башкара, ә югары һәм түбән тавышлар төп көйне бизәкләп тулыландырып торалар.

Грузин халык җырлары күбесенчә а капелла (музыка коралларсыз) башкарыла. Халык көйләрен чирттереп уйнала торган кыллы пандури һәм чонгури дигән музыка коралларына кушылып та җырлыйлар.

Хәзер мин сезгә грузин халык җырын уйныйм, ул “Сулико” дип атала. Бу кыз исеме, ул күп тавышка башкарыла торган җыр.

(“Сулико” җырын башкару).

- Нинди характерда бу җыр?

     (тыныч, ягымлы, моңлы).

 Хәзер бу җырны халык оркестры башкаруында тыңлагыз.

- Җырның яңгырашы үзгәрдеме?

 (ул тагын да ныграк матурланды, нурланды; без анда балалайка тавышына охшаган –   пандури һәм чонгури тавышларын ишетәбез).

Азәрбайҗан һәм әрмән музыкасы шулай ук борынгыдан килә.

Аларның халык җырлары – бер генә тавышлы. Аңа карамастан алар бик матур һәм моңлы, күбесе бию белән бергә башкарыла. Арасында катлаулы ритмлыларыда да, салмак, җитез темплылары да бар.

Хәзер мин сезгә популяр азербайҗан җырын башкарам. Аның авторы композитор Гусейнли, “Чебиләрем” дип атала. (Җырны башкару).

- Бу җыр нинди характерда?

  (күңелле, хәрәкәтчән, җиңел).

- Бүтән таныш җырлардан нәрсәсе белән аерыла ул?

  (аның интонациясе безнең җырларга охшамаган: көендә күп “бизәкләр; орнаментлар”, биюгә охшаган  бормалар; бик кызыклы һәм ят ритмы).

 Композитор халык иҗатына таянып иҗат итәргә тиеш.

 Арам Хачатурян  - даны бөтен дөньяга таралган бөек композитор. Милләте белән ул әрмән, атаклы рус музыкантларында белем алган. Аның “Спартак” һәм “Гаянэ” балетлары, скрипка һәм оркестр өчен концертлары классик әсәрләр рәтенә керә. Шулай ук ул кинофильмнарга һәм спектакльләргә музыка язган.

Дөнья музыкантлары иң еш башкара торган әсәр – “Гаянэ” балетыннан  

“Кылычлар белән бию”.

Гаянэ – хатын-кыз исеме. Хәзер шул әсәрне тыңлыйбыз; аны оркестр башкара, теманы труба алып бара.

(Тыңлау.)

- Сезгә бу әсәр ошадымы?

- Бу музыка нинди характерда?

  (Җиңел, кызу, “утлы”, җитез).

- Сез ничә өлеш ишеттегез?

  (өч өлеш: I һәм III охшаш – кызу, II- лирик характерда).

- Ничек уйлыйсыз: Бу музыка кемне сүрәтли?

  (батыр көрәшчеләрне)

- Безгә таныш булмаган интонацияләр ишетеләме монда?

  (әйе, монда милли “орнаментлар” күзәтеп була).

Хәзер мин сез элек ишеткән таныш көйне башкарам.

   “Лезгинка”  көен уйныйм.

   “Лезгинка”  - Кавказда киң таралган биюләрнең берсе.

Бу бию бик матур һәм кызык: анда тиз, кызу бию белән йомшак, назлы бию бергә кушыла. Тиз, энергияле хәрәкәтләрне ир-атлар башкара, ә хатын-кызлар тыныч кына аяк очына басып һавада йөзгән кебек бииләр.

Лезгинканы биегәндә, биючеләр түгәрәк буйлап эчтә бииләр, ә калганнар, түгәрәк  ясап, кул чабып, биючеләрне дәртләндереп торалар. Бу биюнең характерында кавказ халкының холкы һәм темпераменты чагыла. Аның үзенчәлекләре:

“очлы” ритм, көчле акцент, зур әһәмият бәрмә уен коралларына бирелә.

Хәзер без “Лезгинканы” халык оркестры башкаруында тыңлыйбыз.

  (Тыңлау).

Хәзер без сезнең белән Кавказ халкының бию характерын ныграк сизәр өчен шундый хәрәкәтләр өйрәнәбез: 

кызлар фразаның озынлыгын ике куллап уңга-сулга дулкын сыман хәрәкәт ясап күрсәтә:                                      

малайлар - фразаның азагындагы  акцентны кул чабып яки аяк бәреп күрсәтә:

Баянга кушылып хәрәкәтләрне партияләп өйрәнү.

Өйрәнеп бетергәч, биюне фонограммага кызлар аяк очына басып, хәрәкәтләр белән башкара. Малайлар бубен һәм  румбада акцентны күрсәтә.

Музыка – ул төрле телдә сөйләүче халыкларга бер-берсен  сүзсез аңлашу өчен иң беренче ярдәмчеләрнең  берсе.

Үз халкының телен, тарихын, культурасын белгән кеше генә башка халыклар мирасына юл ача ала.

Үз халкының гореф-гадәтләрен яраткан кеше генә башка илләрнең иҗатын аңлый һәм ярата ала.

Без сезнең белән Р.Ахиярованың “Яратыгыз” дигән җырын өйрәнгән идек.

Хәзер аны башкарыр алдыннан җырлау күнегүен  җырлыйбыз.

Башта бер нотада җырлыйбыз: лё, ми, лё авазларына. Музыкаль авазның позициясен саклыйбыз. 

Җырлау күнегүен җырлаганда, интонация төгәллегенә игьтибар итәбез.

	

	

	

	

	


                               лё-ми-лё,                 лё-ми-лё...

Хәзер “Яратыгыз” җырын күңелле, дәртле итеп башкарабыз.

Тиз темп булганга күрә, дикция бик төгәл булырга тиеш, көйне төгәл җырлыйбыз, кирәкле сүзләргә акцент ясыйбыз.

(җырны башкару).

Музыка телендә сөйләшү – ул дуслык телендә сөйләшү. Бу телдә барлык милләт кешеләре дә аңлаша алалар.

Хәзер кроссворд чишәбез:

1.татар милли уен коралы;

2.иң киң таралган җанр;
3.кавказ халык биюе;

4.(“Вниз по-матушке, по-Волге”җырының көен уйныйм)-кайсы халык җыры бу?
5.(“Бишек җыры” (Р.Паулс) 

җырның көен уйныйм) – кем язган бу җырны?
6.звукорядның беренче нотасы.

III. Рефлексия.

· Бүгенге дәрестән сез үзегезгә нинди файдалы әйбер алдыгыз?

· Нинди яңа әсәрләр белән без таныштык?

“Үстергән дә безне чын дуслык,

  Көч биргән дә безгә чын дуслык,

                                                  Дуслык булса, яшәр гомергә

  Бөтен җир шарында тынычлык”.
Әхмәт Ерикәй.

Музыкаль саубуллашу.

          Укытучы                                                                            Укучылар

	

	

	

	

	


      - Сау бу-лы-гыз,                    ба-ла-лар!                        - Сау бу-лы-гыз!

